
Áki Bertholdsen

Eftir næsta løgtingsval má 
og skal Tjóðveldi aftur í sam­
gongu.

Tað staðfestir Kristina 
Háfoss, tingkvinna fyri Tjóð­
veldi og fíggjarpolitiskt tals­
fólk fyri flokkin. 

Og hon vónar samstundis, 
at tað verður saman við Javn­
aðarflokkinum, at Tjóðveldi 
fer í samgongu. 

- Eg eri púra vís í, at vit 
koma longur fram á sjálv­
bjargnisleið saman við Jav­
naðarflokkinum  enn Fólka­
flokkinum, staðfesti Kristina 
Háfoss á flokstinginum hjá 
flokkinum um vikuskift-ið. 

- Tað hava bæði søgan og 
nútíðin prógvað, leggur hon 
afturat.

Kristina Háfoss sigur, at 
aðalmálið hjá flokkinum er 
einar sjálvstøðugar Føroyar.

Men fortreytin fyri tí er at 
hava eitt sterkt grundarlag 
at byggja á, og at vit øll eru 
við, altso úr øllum landinum, 
úr øllum vinnugreinum og úr 
øllum samfelagsløgum.

- Tí er málið ikki rokkið 
fyrrenn vit fremja neyðugu 
nýskipanirnar, ið mennir 
okkara samfelag munandi, og 
tryggjar øllum føroyingum 
javnbjóðis rættindi til grund­
leggjandi tryggleika og væl­
ferðartænastur. 

- Vit hava ikki rokkið máli­
num, fyrr enn samfelagsins 
virðir verða umsiting so væl 
og býtt so rættvíst, at vit fáa 

sum mest virðir og vælferð 
fyri flest møguligt,

Men so vónar Kristina 
Háfoss eisini, at tað bara 
er ein spurningur um tíð, 
áðrenn Aksel V. Johannesen, 
formaður í  Javnaðarflokki­
num í Føroyum, tekur somu 
støðu sum forkvinnan í Javn­
aðarflokkinum í Grønlandi 
tók, tá ið hon herfyri segði, 
at hon vildi uppliva tann 
dag, tá ið Grønland verður 
sjálvstøðugt land, tí betri 
mál kanst tú ikki hava sum 
eitt lítið fólk. 

Eitt harkalið
Niels Uni Dam, sum onkun­
tíð hevur verið valevni flok­
sins og sum hevur gjørt vart 
við seg sum viðmerkjari, er 
samdur við Kristinu Háfoss, 
tí hann vónar ikki, at Tjóð­
veldi vil samstarva við Fólka­
flokkin.

Hann vil enntá heldur 
hava eitt samstarv ímillum 
Tjóðveldi og Sambands­
flokkin eftir næsta løgtings­
val, enn ímillum Tjóðveldi og 
Fólkaflokkin.

- Fólkaflokkurin má ikki 
til valdið aftur, tí hann er ikki 
longur ein politiskur flokkur, 
hann er eitt harkalið, stað­
festir hann.

Hann heldur, at sleppur 
Fólkaflokkurin til valdið 
aftur, rýkur fíggjarliga 
grundarlagið undan frælsi­
num og so verður einki full­
veldi. 

Einasti møguleiki at sam­

starva við Fólkaflokkin, er at 
flokkurin skiftir alla mann­
ingina út, sigur Niels Uni 
Dam.

Aldrin til sølu
Høgni Hoydal, floksformað­
ur, staðfestir, at hann hevur 
verið í samgingu við Fólka­
flokkin og tað var ikki torført 
at samstarva við flokkin.

Kortini heldur hann, at 
nógv er broytt við tí politikki,  
Fólkaflokkurin førir í dag.

- Men Tjóðveldi fer aldrin 
at gera avtalur um at selja 
okkara samhaldsføstu 
hugsjón, ella rættindini 
hjá øllum føroyingum til 
frama fyri løtuvinning, tað 
kundu vit ikki funnið upp 
á, sama um flokkurin eitur 
Fólkaflokkurin ella Javnað­
arflokkurin.

Formaðurin í Tjóðveldi 
hevur torført at síggja, 
hvussu tað, sum átti at verið 
ein meiriluti fyri loysing í 
Føroyum, yvirhøvur skal 
koma víðari.

Hinvegin heldur hann, at 
vit hava ikki brúk fyri blokk­
politikki.

- Men tað má bera til at 
koma í eina støðu, har tað 
ber til at taka avgerðir í Før­
oyum um okkara rættindi 
sum fólk og tjóð, uttan at tað 
endiliga skal vera í eini sam­
gonguavtalu.

Í hesum sambandi heldur 
hann, at vit skulu hava fleiri 
mál til fólkaatkvøðu í Før­
oyum.

Hann sigur, at stýris­
skipanin er eitt dømi, sum 
fólkaatkvøða kundi verið 
um. 

Hann vísir eisini á, hvussu 
tey gera í Skotlandi, har 
spurningurin um fullveldi 
skal avgerðast á fólkaat­
kvøðu.

Somuleiðis heldur hann, 
at spurningurin um okkara 
tilknýti til ES er eitt mál, 
sum sjálvandi eigur at fara 
til fólkaatkvøðu.

Somuleiðis heldur hann, 
at vit mugu koma burturúr 
eini støðu, har føroyskur 
politikkur verður ein spurn­
ingur um “antin ella”.

-  Vit vilja hava bæði, vit 
vilja bæði føra ein politikk 
fram ímóti fullveldi og vit 
vilja skapa einar frælsar Før­
oyar.

Høgni Hoydal sigur, at 
hetta er størsti trupulleikin 
hjá flokkinum í sambandi við 
at gera avtalur um samgongu 
og tað er helst eisini ein or-
søk til, at flokkurin er so 
nógv í andstøðu.

Hann heldur, at tað eru 
fleiri møguleikar at skipa 
samgongu og hansara mál 
er í hvussu so er, at flokkurin 
skal ikki binda seg til nakran 
ávísan flokk, tí tað kann læsa 
flokkin fastan

Tvørtur ímóti skal flokk­
urin hava eina samráðing­
arstøðu við tí endamálið at 
koma aftur í landsins leiðslu, 
sigur Høgni Hoydal.

Føroyar skulu verða ein 
grønur tilfeingisdepil í 
Norðuratlantshavi.

Tað er visjónin hjá 
Tjóðveldi.

Á Flokstinginum hjá 
Tjóðveldi um vikuskifti, 
vísti Høgni Hoydal, 
floksformaður, á, at 
hann vil  hava londini 
í Norðuratlantshavi 
at stovna eitt NASA, 
eina Norðuratlantiska 
samgongu, sum skal 
samstarva á nógvum økjum
- Føroyar eru 
ikki ein útjaðari í 
Norðuratlantshavi, men ein 
miðdepilin í einum øki, ið er 
eitt av heimsins ríkastu, tá 
ræður um náttúrutilfeingi 
og orku, staðfestir hann. 

Og her hugdar formaðurin 
í Tjóðveldi bæði um livandi 
og varandi tilfeingi, men 
hann hugsar eisini um 
ráevni, ið ikki endurnýggja 
seg. 

- Norðuratlantshav og 
norðurpólseiðirnar hava alt 
størri áhuga hjá londum og 
altjóða fyritøkum um allan 
heim. 

- Veðurlagsbroytingar, 
tørvurin á ráevnum og 
nýggjar siglingarleiðir 
norðurum Norðpólin 
gera hetta stóra økið  á 
jarðarknøttinum til eitt tað 
týdningarmesta í heiminum 
næstu árini sigur Høgni 
Hoydal. 

Hetta sigur, at hetta 
gevur Føroyum nýggjar 
møguleikar, men eisini 
stórar avbjóðingar, ið krevja 
miðvíst altjóða samstarv. 

Hann heldur, at tjóðirnar 
í norðuratlantshavi og 
norðurpólsleiðunum skulu 
sjálvar stýra og taka ábyrgd 
av gongdini. 

Í tí sambandinum 
heldur hann, at Føroyar 
skulu gerast ein grønur 
tilfeingismiðdepil í 
Norðuratlantshavi, sum 
saman við hinum londunum 
í økinum, megnar at 
umsita tað ovurstóra 
náttúrutilfeingið, ið vit 
eiga, burðardygt, og sum 
skal gagnnýta varandi 
orkukeldurnar. 

Høgni Hoydal 
sigur, at fremstu 
samstarvsfelagarnir 
hjá føroyingum í 
uttanríkispolitiskum høpi, 
eru útnorðurlondini, Ísland 
og Grønland. 

- Hóast Noreg higartil 
hevur kastað saman við ES 
í týdningarmiklum málum 
fyri Norðuratlantshav, 
eiga vit tó støðugt at 
miða eftir at skipa ena 
Norðuratlantssamgongu 
millum Føroyar, Ísland, 
Grønland og Noreg. 

- Skotland tekur í løtuni 
eisini stig til at gerast 
sjálvstøðugt land, og tað 
gevur eisini møguleika 
fyri, at øll okkara næstu 
grannalond kunnu 
gerast partur av eini 
Norðuratlantssamgongu, 
sum tekur ábyrgd á ræði á 
øllum Norðuratlantshavi og 
norðurpólsleiðunum. 

- Hetta kundu vit 
rópt eitt nýtt NASA –
Norðuratlantssamgongan- 
sum kann samstarva um
fríhandil, trygdarpolitikk og 
verjumál, sivila tilbúgving, 
umhvørvistilbúgving, 
eftirlit við sjó- og loftøki, 
skipatrygd, avtalur um 
tilfeingisumsiting og 
gransking í okkara tilfeingi, 
útbúgving og gransking 
og Heilsumál, heldur 
formaðurin í Tjóðveldi.

Tjóðveldi skal 
halda seg til 
Javnaðarflokkin
SAMGONGA Tjóðveldi má og skal í samgongu eftir 
næsta løgtingsval, sigur Kristina Háfoss

Tjóðveldi við hava 
eitt nýtt NASA

Fólkaflokkurin má 
ikki til valdið aftur, tí 
hann er ikki longur ein 
politiskur flokkur, hann 
er eitt harkalið

Samgongur
- Søgan og nútíðin hevur 

prógvað, at vit koma longur 
fram á sjálvbjargnisleið 
við Javnaðarflokkinum 

enn við Fólkaflokkinum, 
staðfestir Kristina Háfoss, 
sum her er á Flokstingi hjá 

Tjóðveldi um vikuskiftið


